Հավելված 
                                          Արդարադատության նախարարի
[bookmark: _GoBack]                                          2023 թվականի նոյեմբերի 15-ի 
          N  672-Լ հրամանի

ԿԱՐԳ
ՀԱՐԿԱԴԻՐ ԿԱՏԱՐՈՂՆԵՐԻ ԷԹԻԿԱՅԻ ՀԱՆՁՆԱԺՈՂՈՎԻ 
ՁԵՎԱՎՈՐՄԱՆ ԵՎ ԳՈՐԾՈՒՆԵՈՒԹՅԱՆ 

 
      1. Սույն կարգով սահմանվում է Հարկադիր կատարումն ապահովող ծառայության մասին օրենքի 36-րդ հոդվածով նախատեսված հարկադիր կատարողների էթիկայի հանձնաժողովի ձևավորման և գործունեության կարգը։ 
     2. Հանձնաժողովն իր գործունեության ընթացքում ղեկավարվում է սույն իրավական ակտով, «Հարկադիր կատարումն ապահովող ծառայության մասին» օրենքով, «Հանրային ծառայության մասին» օրենքով, «Քաղաքացիական ծառայության մասին» օրենքով, «Ծառայողական քննություն անցկացնելու կարգը սահմանելու մասին» ՀՀ Կառավարության 2018 թվականի հուլիսի 19-ի N 814-Ն որոշմամբ (այսուհետ՝ Որոշում) և այլ իրավական ակտերով:
     3.  Հարկադիր կատարողի վարքագծի կանոնները խախտելու և (կամ)  հանրային ծառայողի նկատմամբ կիրառվող այլ սահմանափակումները չպահպանելու և (կամ) շահերի բախման կանոնները, անհամատեղելիության պահանջները չպահպանելու դեպքերում նշանակված ծառայողական քննությունն անցկացնում է այդ նպատակով ստեղծված հարկադիր կատարողների էթիկայի հանձնաժողովը (այսուհետ՝ Հանձնաժողով)։
     4. Պետական և ծառայողական գաղտնիք պարունակող տեղեկությունների հետ առնչվող ծառայողական քննությունն անցկացվում է «Պետական և ծառայողական գաղտնիքի մասին» օրենքով և այլ իրավական ակտերով սահմանված դրույթներին համապատասխան։ 
    5. Հանձնաժողովի անդամների կազմը հաստատվում է Հայաստանի Հանրապետության արդարադատության նախարարի հրամանով: 
      6. Հանձնաժողովը բաղկացած է յոթ անդամից, որոնց կազմում ընդգրկված են գլխավոր հարկադիր կատարողի առաջարկով գլխավոր հարկադիր կատարողի տեղակալներից մեկը, Հարկադիր կատարումն ապահովող ծառայության երեք աշխատակից և Արդարադատության նախարարության երեք ներկայացուցիչ։ Հանձնաժողովի նախագահ է նշանակվում գլխավոր հարկադիր կատարողի տեղակալը։  
       7. Հանձնաժողովի քարտուղարին նշանակում է հանձնաժողովի նախագահը՝ հանձնաժողովի կազմից:
       8. Հանձնաժողովի կազմում  Արդարադատության նախարարությունից կարող է ընդգրկվել այն քաղաքացիական ծառայողը` ով զբաղեցնում է քաղաքացիական ծառայության ղեկավար պաշտոնների խմբի 3-րդ, 4-րդ կամ 5-րդ ենթախմբերի կամ քաղաքացիական ծառայության մասնագիտական պաշտոնների խմբի 1-ին, 2-րդ կամ 3-րդ ենթախմբերի պաշտոն:
       9. Հանձնաժողովի կազմում  Հարկադիր կատարումն ապահովող ծառայությունից կարող է ընդգրկվել այն քաղաքացիական ծառայողը ով զբաղեցնում է քաղաքացիական ծառայության ղեկավար պաշտոնների խմբի 3-րդ, 4-րդ կամ 5-րդ ենթախմբերի կամ քաղաքացիական ծառայության մասնագիտական պաշտոնների խմբի 1-ին կամ 2-րդ ենթախմբերի պաշտոն, ինչպես նաև գլխավոր խմբի պաշտոն զբաղեցնող հարկադիր կատարողը։ 
     10. Հանձնաժողովի կազմում ընդգրկվում է այն աշխատակիցը, ով չի ենթարկվել կարգապահական տույժի քաղաքացիական ծառայողի վարքագծի կանոնների, հանրային ծառայողի նկատմամբ կիրառվող այլ սահմանափակումները չպահպանելու, շահերի բախման կանոնները, նվերներ ընդունելու արգելքը խախտելու վերաբերյալ հարցերով՝ անկախ տույժը հանված կամ մարված լինելու հանգամանքի:
    11. Հանձնաժողովը ծառայողական քննությունն իրականացնում է ծառայողական քննություն նշանակելու մասին գլխավոր քարտուղարի հրամանով սահմանված պարզաբանման ենթակա հարցերի շրջանակներում։

     12. Ծառայողական քննությունն անցկացվում է Կառավարության սահմանված կարգով, եթե այլ բան նախատեսված չէ սույն հրամանով:
     13. Հանձնաժողովն իր լիազորություններն իրականացնում է նիստերի միջոցով, որոնք իրավազոր են, եթե դրան ներկա է Հանձնաժողովի առնվազն հինգ անդամ։
     14. Հանձնաժողովն իր որոշումներն ընդունում է Հանձնաժողովի անդամների ձայների պարզ մեծամասնությամբ՝ բաց քվեարկությամբ։ Նիստին ներկա անձանց ձայների հավասարության դեպքում քննարկման դրված հարցը համարվում է մերժված։
     15. Հանձնաժողովի լիազորությունները՝ որպես  ծառայողական քննություն վարող, սահմանվում են Որոշմամբ։
    16. Հանձնաժողովը իր գործունեության վերաբերյալ յուրաքանչյուր տարի հաշվետվություն է ներկայացնում գլխավոր հարկադիր կատարողին։
    17. Հանձնաժողովը կարգապահական խախտումների կանխարգելման և վերացման և (կամ) բարեվարքության համակարգի վերաբերյալ առաջարկություններ է ներկայացնում գլխավոր հարկադիր կատարողին։ 
    18. Հանձնաժողովը ծառայողական քննության ընթացքում ձեռք բերված իրավական և փաստական հանգամանքները գնահատում է՝ իրականացնելով հանգամանքների լրիվ, բազմակողմանի և օբյեկտիվ հետազոտում։
    19. Հանձնաժողովի նախագահը`
     1) ղեկավարում է Հանձնաժողովի աշխատանքները,
     2) հրավիրում և վարում է Հանձնաժողովի նիստերը,
     3) կազմում է Հանձնաժողովի նիստի օրակարգը, որոշում նիստի անցկացման ժամանակը և վայրը,
     4) որոշում է Հանձնաժողով ներկայացրած հարցերի քննարկման հերթականությունը,
5) ստորագրում է Հանձնաժողովի անունից կազմվող գրությունները,
6) Հանձնաժողովի անդամների միջև կատարում է աշխատանքի բաշխում,
     7) իրականացնում է սույն կարգով և այլ իրավական ակտերով իրեն վերապահված այլ լիազորություններ,
    	 8) Հանձնաժողովի նախագահի բացակայության դեպքում նրա պարտականությունները կատարում է տարիքով ավագ հանձնաժողովի անդամը։
    	 20. Հանձնաժողովի քարտուղարը`
      	 1) ապահովում է հանձնաժողովի աշխատանքների, նիստերի, օրակարգերի, անհրաժեշտ այլ նյութերի, ինչպես նաև եզրակացությունների, որոշումների, միջնորդությունների նախագծերի պատրաստումը,
     	2) Հանձնաժողովի անդամներին և ծառայողական քննության մասնակիցներին ողջամիտ ժամկետում տեղեկացնում է Հանձնաժողովի նիստի օրակարգի, ժամանակի և վայրի մասին,
         3) արձանագրում է Հանձնաժողովի նիստերը և ստորագրում արձանագրությունները,
        4) կատարում է Հանձնաժողովի նախագահի հանձնարարականները,
        5) իրականացնում է սույն կարգով և այլ իրավական ակտերով իրեն վերապահված այլ լիազորություններ:
        21. Հանձնաժողովի անդամը`
        1) մասնակցում է Հանձնաժողովի նիստերին,
       2) առաջարկություններ է ներկայացնում Հանձնաժողովի կողմից քննարկվող հարցերի վերաբերյալ,
      3) կատարում է Հանձնաժողովի նախագահի հանձնարարականները,
      4) իրականացնում է սույն կարգով և այլ իրավական ակտերով իրեն վերապահված այլ լիազորություններ:
      22. Հանձնաժողովի անդամի լիազորությունները դադարեցվում են՝
       1) անձնական դիմումի հիման վրա,
       2) առնվազն երեք անգամ Հանձնաժողովի նիստերին անհարգելի բացակայելու դեպքում,
       3) էթիկայի կանոնները խախտելու համար ենթարկվել է կարգապահական տույժի։
       23. Սույն կարգի 19-րդ հոդվածով սահմանված հիմքի կամ հիմքերի առկայության դեպքում Հանձնաժողովի նախագահը Հանձնաժողովի անդամի լիազորությունները դադարեցնելու վերաբերյալ միջնորդություն է ներկայացնում այդ անդամին նշանակած պաշտոնատար անձին։
     24. Հանձնաժողովը ծառայողական քննության վերաբերյալ երակացությունը ընդունելուց հետո, հաջորդ աշխատանքային օրը տրամադրվում է այն անձին, ում ներկայացմամբ քննարկվել է հարցը և ում հետ կապված է հարցի քննությունը, ինչպես նաև տվյալ հարկադիր կատարողի նկատմամբ կարգապահական տույժ կիրառելու իրավասություն ունեցող պաշտոնատար անձին:
   25. Հանձնաժողովի որոշումները ստորագրվում են Հանձնաժողովի նիստին ներկա բոլոր անդամների կողմից:

